
Максат. 

Укучыларда күренекле әдибебез Ш.Галиев иҗатына кызыксыну уяту, аларның дөрес һәм        сәнгатьле сөйләм күнекмәләрен үстерү, телебезнең бөеклеген күрсәтү, аны сакларга, якларга, өйрәнергә омтылыш тәрбияләү. 

  АЛЫП БАРУЧЫ:  Кадерле, дуслар, мин сезнең барыгызны да тылсымлы "Шигърият дөньясы"на сәяхәткә чакырам. Анда шундый күңелле булачак. Ни өчен дисезме?  Җавабым гади: анда безне өлкәннәр дә, нәниләр дә ярата торган шагыйрьнең шигырьләре көтеп тора. Ә аның кем булуын менә шушы шигъри юллар әйтеп бирер.

                                                   Бик әүвәлге заманда,

Бакырчыда, Казанда,

Яшәгән, ди, бер абый-

Үзе абый, үзе сабый.

Дөньяга ул

Шигырь аша карый.

Һәр баланы тыңлый,
Һәр баланы җайлый,

Шигъри теле һаман

Былбыл булып сайрый.
Ул –Шәвәли Гали.
Ул – Шәүкәт Гали.

ШӘВӘЛИ:  Һм,һм. Гафу итегез.

АЛЫП БАРУЧЫ: Кыюсыз гына басып торучы кунак бар бит әле монда.  
ШӘВӘЛИ:  Исәнмесез.

АЛЫП БАРУЧЫ:  Исәнмесез, исәнмесез.Түрдән уз! Син кем буласың? Әйдә, танышыйк.

ШӘВӘЛИ:  Минем исемем Шәвәли. Мин Казанда нәшер ителүче балалар газетасы "Сабантуй"да  һәм Шәүкәт Галиев шигырьләрендә яшим. Минем дә бик – бик бу сәяхәткә       барасым, Шәүкәт абыйны  гомер бәйрәме белән котлыйсым килә. 

АЛЫП БАРУЧЫ:   Син безнең серне дә беләсең икән бит, Шәвәли. 

ШӘВӘЛИ: - Әйе, 20 нче ноябрьдә бу олуг шагыйрьгә 80 яшь тулды. Мин аны чын күңелдән тәбрик итәм.  Тагын  мин үзем дә Шәүкәт абый кебек үк сәяхәттә булырга яратам. Ул әнә 1124 очрашуда катнашкан, Татарстанның барлык районнарында булган, үзенең укучылары белән аралашкан.
АЛЫП БАРУЧЫ:  Шәвәли дус, Шәүкәт абый белән  бергә син дә олыгаеп барасың бит. Аңа 80 булса, сиңа 45. 

ШӘВӘЛИ: Нинди 45 булсын! Миңа 5 яисә 15. Балалар кулларына алып укый башласалар, мин шул яшьтә булам. Аннан яшем турында уйланып утырырга вакытым да тар минем. Мин бит эштә. Сабантуй укучыларының СМС аша  килгән  сорауларына җавап бирәм. 

АЛЫП БАРУЧЫ:  Ярый, мәңге яшь Шәвәли, минем сиңа бер үтенечем бар. Син безгә Шәүкәт абый турында сөйләп бирсәң иде. 
ШӘВӘЛИ: Мин аның турында барысын, барысын беләм. Ә менә сәяхәткә кузгалучылар белә микән? Шуларны тыңлыйк. 

1НЧЕ УКУЧЫ:  Шәүкәт Гали улы Идиятуллин Татарстанның Апас районы Олы Бакырчы авылында 1928 нче елның 20 нче ноябрендә дөньяга килгән.

2 НЧЕ УКУЧЫ:   Аның үсмер чагы сугыш, сугыштан соңгы авыр елларга туры килгән. 

3 НЧЕ УКУЧЫ:  Ул – Татарстанның халык шагыйре. Балалар әдәбияты өлкәсендә Тукай исемендәге дәүләт  премиясе дә иң беренче Шәүкәт Галиевкә бирелә. 

4 НЧЕ УКУЧЫ:  Шәүкәт Галиев – Һ.-Х.Андерсен исемендәге халыкара шәрәфле диплом иясе. Бу олы бүләккә ул " Заяц на зарядке" китабы өчен лаек була. Бүләкне аңа күренекле рус балалар шагыйре Сергей Михалков тапшыра

5 НЧЕ УКУЧЫ:  Шәүкәт абыйның 5 томлы "Сайланма әсәрләре" дөнья күрде. Күптән түгел "Мәгариф" нәшрияты әдипнең "Мин әйттем" дип аталган китабын бастырып чыгарды. Бу  җыентыкка инде халыкныкына әйләнгән 109 хикмәтле сүз -гыйбарә кергән.

6 НЧЫ УКУЧЫ: Шәүкәт Галиевның гаиләсе бик зур. Тормыш иптәше Фәридә апа белән алар  ике ул, ике кыз тәрбияләп үстергәннәр. Оныклары аларга яратып: - Дәү әти, дәү әни, дисәләр, оныкчыклары: - Дәү – дәү әти, дәү – дәү әни, диләр
ШӘВӘЛИ: Афәрин, Шәүкәт абый турында балалар бик күп беләләр икән. Мин моңа бик шат.

АЛЫП БАРУЧЫ:  Инде, Шәвәли дус, шигърият дөньясының ишекләрен ачыйк һәм сүзне  Сарман районы Җәлил бистәсендәге икенче номерлы  мәктәп укучыларына бирик.

Укучылар Ш. Галиев шигырьләрен укыйлар.

МУЗЫКА УКЫТУЧЫСЫ: Шәвәли, мин музыка укытучысы булам. Дәресләрдә без Шәүкәт аганың җырларын яратып өйрәнәбез. Аның көйгә  салынган шигырьләре күп.

                                            Ш.Галиев сүзләренә язылган җырлар яңгырый.
 7 НЧЕ УКУЧЫ: Минем сезгә әдипнең "Рәхмәт белән Хөрмәт" хикәясен сөйлисем килә. 

Рәхмәт белән Хөрмәт.

   Рәхмәт белән Хөрмәт бертуганнар.  Хөрмәт кайда булса, Рәхмәт тә шунда ук килеп җитә. Рәхмәт булган урыннан Хөрмәт калмый. Алар һәрчак бергә. 

   Әгәр сез бер кешегә яхшылык эшләсәгез, ул җавап итеп сезгә рәхмәт әйтә. Әгәр сез берәр кешегә рәхмәт әйтсәгез, ул сезне хөрмәт итәчәк, яратачак. Менә нинди әйбәт, акыллы, үскән бала, диячәк. 

АЛЫП БАРУЧЫ: Шәүкәт абый бик күп шигырьләрендә безне тәмле телле, тәртипле булырга чакыра, усал, әдәпсез кыз һәм малайлардан көлә, аларны кыен хәлдә калдыра. Сак булыгыз, янәсе, шундый булсагыз, сезгә дә кыен булыр.

Ш.Галиев    шигырьләрен уку дәвам итә.

ШӘВӘЛИ:  Шәүкәт абыйның табышмакларын чишеп көчегезне сынап карыйсыгыз килмиме? Кайсыгыз тапкыр микән, хәзер беләбез.

Бар җирне кызылга буяр,                                             Авызына башны тыгып,

Әмма канга буямас.                                                       Карадым, курыкмадым.

Кайчан гына атса да ул,                                                Аннары, башына менеп,

Беркем куркып уянмас. (Таң)                                       Рәхәтләнеп йокладым. (Мич)

Морзе әлифбасы белән                                                  Эшне генә ярата ул, 

Тукылдата тук- тук- тук:                                               Булганы юк уенда;

- Тик торганым юк, юк, юк,                                          Аннан башка үткәрәләр -  
Шуңа күрә мин тук, тук! (Тукран)                               Үзе килми туена. (Сабан)
8 НЧЕ УКУЧЫ: Мин яраткан шагыйремне туган көне белән тәбрик итәм. Аңа ныклы сәламәтлек телим. Безне шундый матур шигырьләре,  җырлары,  табышмаклары, истәлекләре, хикәяләре белән гел  куандырсын иде ул. 

АЛЫП БАРУЧЫ: Шулай шул укучылар, әдипнең хезмәтләре искиткеч күп. Аларны өйрәник, матур итеп туган телебездә сөйләшик. Татар халкының киләчәге сезнең кулда. 
ШӘВӘЛИ: - Тылсымлы шигърият дөньясының да ачкычы һәрчак кулыгызда. Ул ачкыч – китап. Китап белән дус булыгыз! Ул сезгә фән нигезләрен өйрәнергә дә, бик  күп яңалыклар ачарга да ярдәм итәр.  Тузан җыеп киштәләрдә ятмыйча, һәрберебезнең өстәлендә урын алсын иде бу байлык. Әдипләр безгә шулай дип дәшә.

9 НЧЫ УКУЧЫ:   Без укыйбыз бер мәктәптә,

Бастык бердәм сафларга

Милләтебезне якларга,                                                         

Туган илне сакларга,                                                                                                                   

                                 Туган телне сакларга.

                                        Тарихларны кичкән бабайлар,

                                        Авыр юллар үткәннәр.

                                        Бетмәбез, дәвам килер дип, 

                                        Алар безне көткәннәр.

                                            Без гасырларга сузылган

                                            Озын сафның башында –

                                            Бурычлы да, җаваплы да

                                            Һәрчак алар каршында.("Туган тел" җырының көе яңгырый башлый)
                                                      Югалтмабыз рухи мирасны,

                                                      Бөек асыл затларны –

                                                      Килер татар бәхетенең

                                                     Чәчәк аткан чаклары.

                                                          Халкым бер тумыш көндә дә 

                                                          Тукаен онытмады:

                                                          Без – "Туган тел"дән туганнар, 

                                                          Без – Тукай оныклары.

"Туган тел" җыры яңгырый.

